
Nuuk, 10. september 2007 

 

Inatsisartut Suleriaasiat § 36, imm. 1 malillugu imaattumik Naalakkersuisunut apeqquteqassaanga: 
 
Naalakkersuisunut apeqqut: 
6. september 2007 australiamiut aatsitassarsiortitseqatigiiffiat Prime Minerals Limited tusagas-
siorfinnut nalunaaruteqarpoq Kalaallit Nunaanni uran-isiornissamut sumiiffinni pingasuni a-
kuersissummik tunineqarsimallutik. Tusagassiorfinnut nalunaarut ilanngunneqarpoq. 
Tamanna pillugu Naalakkersuisut sumik paasissutissiisinnaappat? Naak aatsitassarsiorneq pil-
lugu inatsimmi erseqqissumik Kalaallit Nunaanni uran-isiortoqarsinnaannginneranik allassi-
masoqareersoq qaavatigullu politikkikkut erseqqissumik uran-isiortoqarsinnnnginneranik aa-
lajangersagaqareersoq sooq-una taamatut pisoqaraluttualersoq ? 
(Inatsisartuni ilaasortaq Johan Lund Olsen, Inuit Ataqatigiit) 
 
Tunngavilersuut: 
1970-ikkut naalerneranni 1980-ikkullu aallartilaarneranni Kalaallit Nunaanni Danmark-imilu politik-
kikkut oqallisereernerup kingorna ilisimaneqartutut politikkikkut aalajangiunneqarpoq Kalaallit Nu-
naanni uran-imik ujarlernissaq kiisalu uran-imik piiaanissaq akuerineqartassanngitsoq. Tamanna iluti-
galugu aatsitassarsiorneq pillugu inatsimmi maannamut atuuttumi taamaammat erseqqissunik inerteq-
quteqartitsisoqarpoq. Naalakkersuinikkut isumaqatigiissutaasut naapertorlugit taamaattumik Kalaallit 
Nunaanni aatsitassanik ujarlernissamut akuersissuteqartarnermi aamma piumasaqaataavoq akuersissu-
tit, aatsaat misissuiffiginiakkat raadiup qinngornerinik akoqanngikkaangata tunniunneqarsinnaassasut. 
Akuersissutit maannamut tunniunneqartartut tamakku aalajangersakkat malillugit ingerlanneqarput, 
tassalu imaappoq akuersissummi erseqqissumik aatsitassat radiup qinngornerinik akoqarsinnaasut 
maannamut akuerineqartanngillat.  
 
Aatsitassarsiorneq pillugu kalaallit-danskillu Ataatsimoorussamik Siunnersuisoqatigiivisa tamatumani 
allanngortoqarsimannginnera kingullermik 9. maj 2007 ataatsimiikkamik uppernarsarpaat. Taamanimi 
apeqquteqartoqareerneratigut Aatsitassat pillugit Pisortaqarfik ilisimatitsivoq akuersissutini tamani 
uran-isortoqannginnissamik peqqusisoqarsimanera malinneqartartoq. Taamaammat maannakkut naa-
lakkersuinikkut isumaqatigiissutaareersut maleruaqqusaareersullu naapertorlugit Kalaallit Nunaanni 
uran-imik ujarlertoqarsinnaananilu misissuisoqarsinnaanngilaq. 
 
Taamaattoq tupigusuutigeqisannik aammalu annilaartaatigisannik paasilerpara australiamiut aatsitas-
sarsiortitseqatigiiffiat akuersissummik taamaattumik pissarsitinneqarsimasoq. Aatsitasarsiortitseqa-
tigiiffiummi tusagassiorfinnut nalunaarutaani Nunatta kujataani sumiiffinni pingasuni uran-
isiornissamut akuersissummik ingerlatseqatigiiffik tunineqarsimasoq atuarneqarsinnaavoq. Taassuma 
saniatigut nunap assinga ilanngunneqarsimasoq naapertorlugu ingerlatseqatigiiffiup kujataani sumer-
piaq uran-eqarfeqarnersoq takutitassiarineqarpoq.  
 
Miserratiginianngilara atom-ip nukinganik nukissiuuteqarsinnaaneq taamatullu aamma uran-
isiorsinnaaneq piiaasinnaanerlu akerlerilluinnarakku. Taamaattumik matumani apeqquteqarnikkut 
Naalakkersuisunut kajumissaarutigissavara akuersissummik pineqartumik piaarnerpaamik utertit-
siniaqqullugit, taamaalilluni inatsisit atuuttut aamma malinneqarniassammata. 

